
Ernup nukissiorfiup Qorlortorsuarmiittup sarfamik tunisisinnaanerata 

annertusarneqalerneranut atasumik, Alluitsup-Paa allanit salliutillugu, Qorlortorsuarmi 

nukissiorfimmiit sarfamik pilersorneqalernissaa siunniullugu, Naalakkersuisut UKA 16-mi 

saqqummiunneqartussamik, qanoq naleqassaneranik pilersaarusiamillu suliaqassasut 

Inatsisartut aalajangiiffigisassaattut siunnersuut.  

(Inatsisartunut ilaasortaq Kalistat Lund, Inuit Ataqatigiit) 

 

Siumumiit nuannaarutigaarput nukissiuutit mingutsitsinngitsut nunatsinni ukiuni kingullerni 

amerlasuuni siuariartortitsisimaneq annertuumik peqataaffigalugulu tapersersoratsigu. 

 

Siunnersuuteqartup siunertaa paasilluarparput, tassalu nukissiuutit mingutsitsinngitsut atornerisa 

annertusarnneqarnissaat, tamatta siunertaq taanna pigigunarparput. 

 

Taamaammat nuannaarutigaarput una qulequtaq qaqinneqarmat. 

 

Taamaattoq aamma ilisimavarput siuarsaaneq aningaasarpassuarnik akeqartartoq. 

Aammalu ilisimavarput nukissiuutit mingutsitsinngitsut assigiinngitsut arlaliusut, erngup nukinga 

kisimiunngilaq. 

 

Taamaammat periarfissat siammasissumik isigalugit anguniagaqarnissaq Siumumiit 

kaammattuutigaarput. 

 

Tamannalumi ilaatigut pilersaarummi nukissiuutit mingutsitsinngitsut atorsinnaanerinut 

nalunaarusiami aappaagu 2017-imi saqqummiunneqartussami nunaqarfiit illoqarfiillu 

tamakkiinerusumik isigalugit nalilersuiffiginissaat orniginartipparput. 

 

 



 

Siunissami  nukissiuuteqarnermi  aaqqiissutissat  tassunga  ilanngullugu Alluitsup  Paa  

pilersaarummi saqqummiunneqartussami nukissiuutit  mingutsitsinngitsut  atorsinnaanerinut 

periarfissat allat Naalakkersuisup taakkartugai, ilaatigut, seqerngup nukinga, anori atorlugu 

nukissiorneq,  ulittarnerani  tinittarneranilu nukissiuutiliorsinnaaneq, eqqakkat  atorlugit  

kiassaasinnaanissamut immaqa inoqarfiit ilaannut tulluunnerullutillu akikinnerusinnaasut 

Siumumiit maluginiarparput. 

 

Nalunngilarput nunatsinni nunat allanituulli aningaasat killeqartut minnerunngitsumillu akiliisussat 

innuttaasut killeqarput, taamaammat nukissiuutit mingutsitsinngitsut assigiinngitsut arlaliusut 

siuarsarnissaat Naalakkersuisunit siunnerfigineqartoq tapersernartipparput. 

 

Uummallu siunnersuutip misissuinissamik siunertallip misissugassartai pineqartut 

misissuiffigineqareerlutik ilisimasassat pigineqarmata siunnersuut taama isikkoqartillugu 

itigartinneqarnissaa innersuupparput. 

 

Qujanaq. 

Jens-Erik Kirkegaard, Siumut. 


